
Təbii ki, turnirin 4 oyununa 
evsahibliyi edənlərdən biri olan 
Azərbaycanda da bu idman 
qarşılaşmasına maraq son 
dərəcə böyük idi. Çünki Romada 
qardaş Türkiyə yığması ilə turnirin 
favoritlərindən biri sayılan “skuadro 
adzurro” (mavi eskadron - İ.R.) ilə 
qarşılaşacaqdı. Maraqlıdır ki, İtaliya 
millisinin baş məşqçisi Roberto 
Mançininin yetirmələri doğma “Stadio 
Olimpik”də meydana çıxsalar da, 
rəsmi ev sahibi Türkiyə millisinin baş 
məşqçisi Şənol Günəşin futbolçuları 
hesab edilirdilər. 

Hollandiyalı referi Danni Makkelinin 
oyunun, eyni zamanda, turnirin 
açılışını bildirən fiti səsləndikdən 
sonra topa ilk toxunan ay-ulduzluların 
kapitanı Burak Yılmaz olsa da, bundan 
dərhal sonra bütün oyun “skuadro 
adzurro”nun tam üstünlüyü şəraitində 
keçdi. İlk hissədə hesab açılmasa da, 
ay-ulduzlular rəqib qapısına bir zərbə 
belə endirə bilmədilər. Çərçivəyə 
vurulan zərbələrdə hesab 14-0 
İtaliya millisinin xeyrinə idi. Oyunun 
ilk hissəsinin son dəqiqələrində 
hollandiyalı hakimin ya mərhəməti, ya 
da səhvi üzündən Uğurcan Çakırın 
qapısına onbir metrlik cərimə zərbəsi 
təyin edilmədi: 0-0. 

İkinci hissə “ay-ulduzlular” üçün 
heç də uğurlu başlamadı. “Stadio 
Olimpik”in sahiblərinin inadlı hücumları 
və Çakırın qoruduğu qapının 
qarşısında yaratdıqları çoxsaylı 
qol vəziyyətləri, nəhayət, ki, türk 
futbolçularının kobud səhvinə səbəb 
oldu. Oyunun 53-cü dəqiqəsində 
İtaliyanın “Yuventus” klubunun, 
həm də Türkiyə millisinin mərkəz 
müdafiəçisi Merih Demirəl rəqibi 
Leonardo Spinaççiolinin vurduğu 
zərbənin qarşısını alıb, sinəsilə qapıçı 
Çakıra ötürmə etmək istəyərkən, topu 
öz qapılarından keçirdi: 0-1

Beləliklə, Avropa çempionatının 
tarixində ilk dəfə turnirdə hesab 
avtoqolla açıldı. Merih Demirəlin 
Türkiyə futbol tarixinə necə düşəcəyini 
demək çətin olsa da, Avropa 
çempionatı tarixinə turnirlərdə hesabı 
avtoqolla açan ilk oyunçu kimi düşdü. 

Bundan sonra türkiyəli məşqçi 
Şənol vəziyyəti dəyişmək və 
bərabərlik topu vurmaq üçün oyunçu 
dəyişikliyi edib hücumu gücləndirməyi 
qərara aldı. Amma Mançinin 
yetirmələrinin pressinqi və aramsız 
hücumları qarşısında tab gətirməyən 
“ay-ulduzlular” 66-cı dəqiqədə ikinci 
topu qapılarında gördülər. Qapıçı 
Çakır rəqib Berardinin sağ cinahdan 
endirdiyi zərbəni dəf etsə də topu 
qazanan İmmobilenin çərçivəyə 
vurduğu zərbənin qarşısını ala 
bilmədi: 0-2. 

Bu hesabdan sonra bir qədər 
arxayınlaşan İtaliya millisi oyunu bir 
qədər sakit məcraya yönəltməyə 
başladı. Amma bu, rəqibin taktiki 
gedişi idi və artıq ardıcıl hücumlar 
deyil, “ay-ulduzlular”ın hücumunun 
qarşısını alıb, onları sürətli əks-
hücumda yaxalamaq istəyirdilər. 
Oyunun 79-cu dəqiqəsində Türkiyə 
yığmasının qapıçısı Uğurcan Çakır 
çox kobud səhvə yol verdi. Oyun boyu 
qapı xəttindən vurduğu zərbələrlə topu 

rəqib meydanına, hətta rəqibin cərimə 
meydançasına çatdıran Çakır bu 
dəfə sanki italiyalı hücumçu Barelliyə 
ötürmə etdi. Barellidən ötürmə alan 
İmmobile isə dəqiq zərbə ilə topu 
cərimə meydançasının sol cinahından 
hücuma keçən İnsinyeyə ötürdü. 
İtalyan hücumçuya bu nöqtədən topu 
qapının uzaq küncünə fırlatmaq elə də 
çətin olmadı. Qol: 0-3. 

Bundan sonra türk futbolçular 
heç olmasa təsəlli qolu vurmaq üçün 
ciddi hücumlara başladılar. Yalnız 
90+2-ci dəqiqədə belə bir imkan 
qazana bildilər. Kapitan Burak Yılmaz 
az qala qapıçı Donnarumma ilə 
təkbətək çıxacaqdı, lakin son anda 
Kellini ustalıqla zərbənin qarşısını 
alıb, topu qapı xəttindən kənara 
çıxardı. Beləliklə, Türkiyə və İtaliya 
milli komandalarının qarşılaşması ilə 
start götürən və bir ay davam edəcək 
Avro-2020-nin ilk oyunu “skuadro 
adzurro”nun 3-0 hesablı qələbəsi ilə 
başa çatdı.

Amma Avropanın möhtəşəm 
futbol turnirində “ilkə” imza atan təkcə 
Demirəl olmadı. İtaliya yığmasının 
kapitanı və mərkəz müdafiəçisi Jorjino 
Kellini Türkiyə ilə oyuna çıxmaqla 
Avropa Çempionatında dördüncü 
dəfə iştirakını tarixə yazdı. Bununla 
da 36 yaşlı italyan futbolçu Canluici 
Buffon və Alessandro Del Piyeronun 
milli rekordunu təkrarlayaraq, onların 
sırasında yer aldı.

Ümumiyyətlə, turnirin birinci oyunu 
bir çox ilklərlə tarixə düşdü. Məsələn, 
İtaliya yığma komandasının qolkiperi 
Canluidji Donnarumma Türkiyə ilə 
qarşılaşmada meydana çıxmaqla, 
dünya və Avropa çempionatları 
kimi böyük turnirlərdə “skuadro 
adzurro”nun ən gənc qapıçısı oldu. 
İtaliyalı qolkiper bu rekorda 22 yaş 106 
gündə imza atdı. Əvvəllər bu rekord 
23 yaş 342 günlə Corco Geççeyə 
məxsus idi. 

Xatırladaq ki, Türkiyə ilə 
qarşılaşma İtaliya yığmasının Avropa 
çempionatlarında 39-cu oyunu idi. 
Avropa birinciliyində iştirak etdikləri 
vaxtdan bu günə ilk dəfədir ki, 
“skuadro adzurro” bir oyunda 3 qol 
vurur. 

Komandanın məşqçisi Roberto 
Mançini də uğurlarına görə 
yetirmələrindən geri qalmır. Artıq 28 
oyundur ki, onun rəhbərlik etdiyi yığma 
komanda məğlubiyyətin nə olduğunu 
bilmir. Bu İtaliya yığmasının tarixində 
ikinci göstəricidir. Rekord 1935-ci ildən 
1939-cu ilə qədər yığmaya rəhbərlik 

etmiş Vittorio Poççoya məxsusdur. 
Həmin məşqçinin rəhbərliyi ilə İtaliya 
millisi 30 oyunda məğlubiyyət acısı 
yaşamamışdır.

Özünün ardıcıl 9-cu qələbəsini 
qazanan Roberto Mançinin yetirmələri 
bu oyunlar ərzində qapılarından 
bir top belə buraxmamışlar. Bu isə 
İtaliya yığmasının tarixində ilk belə 
göstəricidir. 

Statistika göstərir ki, Türkiyə 
yığma komandasının İtaliya ilə oyunun 
birinci hissəsində qapıya bir zərbə 
belə endirməməsi də, 1980-ci ildən 
bu yana turnirin tarixində üçüncü 
belə oyundur. 2000-ci ildə belə bir 
hal İtaliya ilə Hollandiya arasında, 
2016-cı ildə isə Şimali İrlandiya ilə 
Polşa arasında keçirilən oyunda baş 
vermişdir. Avro-2004-də isə Hollandiya 
ilə Latviya arasında keçirilən oyunda 
qapıya zərbələrin fərqi 16-1 olub.

Beləliklə, İtaliya yığması bu qələbə 
ilə ilk 3 xalını qazanıb və Avro-
2020-nin A qrupu kvartetinin turnir 
cədvəlində birinci yerə yüksəlib. İndi 
Türkiyə millisinin növbəti mərhələyə 
keçməsi yalnız onun qarşıdakı 
oyunları qələbə ilə başa vurmasından 
çox asılı olacaq. Buna isə “ay-
ulduzlular”ın nail olacağına Türkiyədə 
də, Azərbaycanda da çox inanırlar. 
Çünki bunun bir səbəbi Türkiyə 
futbolçularının əzmkarlığıdırsa, 
ikinci səbəb onlar üçün doğma olan 
meydanda, Azərbaycan torpağında 
oynamalarıdır. 

Yeri gəlmişkən dünən – iyunun  
12-də isə futbol bayramına A 
qrupunun ikinci oyunu ilə Bakının 

Olimpiya stadionunda start verilib. 
Formula 1-in “kral yarışması”ndan 
sonra idmansevərlər futbol bayramının 
həzzini Uels yığma komandası ilə 
İsveçrə yığması arasında baş tutan 
maraqlı və gərgin qarşılaşmada 
yaşamışlar. Oyun hər iki tərəfin 
qarşılıqlı hücumları ilə diqqət 
çəkmişdir. Oyun nə qədər gərgin 
keçsə belə Bakı qarşılaşmasının 
birinci hissəsində də qapılara top 
vurulmadı. Yalnız ikinci hissənin 
debütündə isveçrəlilər, 7 nömrəli 
oyunçu Brel Embolonun qolu ilə 

hesabda irəli çıxa bildilər. Daha çox 
müdafiə futbolu nümayiş etdirən Uels 
millisi bundan sonra hücumların sayını 
artırdı. Oyunun başa çatmasına 16 
dəqiqə qalmış Uels komandasının ən 
fəallarından olan Kiffer Mur həmkarı 
Morellanın hava ötürməsini başla qola 
çevirdi: 1-1.

Gərgin və maraqlı qarşılaşmanın 
başa çatmasına yaxın isveçrəlilərin 
komandasında yenicə meydana 
çıxmış Mario Qavranoviç baxımlı 
qol vurdu. Lakin referi VAR-ın 
köməyi ilə topun oyundankənar 
vəziyyətdən vurulduğunu bildirib 
qolu hesaba almadı. Beləcə, Avro-
2020-nin ikinci və Bakının Olimpiya 
stadionunda keçirilən birinci - 
Uels -İsveçrə qarşılaşmasında 
qalib müəyyənləşmədi: 1-1. Bu 
qarşılaşmalardan sonra İtaliya 3 xalla 
A qrupunda vahid liderliyə yüksəldi.

Dünən Avro-2020-nin B qrupunda 
yer alan Belçika–Rusiya, Danimarka–
Finlandiya millilərinin oyunu baş 
tutub.  Danimarkalılar Koponhagendə 
Finlandiya millisini, Rusiya isə Sankt-
Peterburqda Belçikanı qəbul edib. 
Bakı vaxtı il saat 20:00-da başlayan 
Danimarka–Finlandiya qarşılaşması 
oyunun 43-cü dəqiqəsində təxirə 
salınıb. Buna səbəb Danimarka 
millisinin yarımmüdafiəçisi, 10 nömrəli 
futbolçu Kristian Eriksinin qəfildən 
ürəyinin dayanması olub. UEFA-
dan verilən məlumatda bildirilib ki, 
Eriksenin huşu özünə qayıdıb. 

İlqar RÜSTƏMOV, “Xalq qəzeti”

Avro – 2020 

“Skuadro adzurro”  
güclü bir səddi keçə bildi

Nəhayət, iyunun 11-də milyonlarla futbol azarkeşinin 
nigaranlığına son qoyuldu. Bir ildən sonra məhdud sayda 
tamaşaçının iştirakı ilə, maska taxmaq tələbi ilə də olsa, 

futbol üzrə Avropa çempionatının startı verildi. Futbol tarixinin  
ən anomal turniri dünyanın ən qədim stadionlarından  
birində – Romanın “Stadio Olimpik” meydanında baş tutdu. 
Turnirin rəsmi açılışını etmək şərəfi qardaş Türkiyə və İtaliya milli 
yığma komandalarının qismətinə düşdü.

Bu mötəbər turnirin təşkilatçılığı 2012-ci 
ilin dekabrında Avropa Olimpiya Komitəsinin 
qərarı ilə Azərbaycana həvalə edildi. Ha-
mımız yaxşı xatırlayırıq, qərarın qəbul 
edilməsindən sonra Prezident İlham Əliyev 
xalqa müraciətində hər kəsi bu münasibətlə 
təbrik etdi. Eləcə də, dedi ki, biz bu oyunları 
ən yüksək səviyyədə keçirməyə çalışmalıyıq. 
Əminliklə söyləmək olar ki, Birinci Avropa 
Oyunları həqiqətən də dünya səviyyəsində 
keçirilmişdir.

Oyunların ölkəmizdə keçirilməsi qərarı bir 
neçə amillə bilavasitə əlaqəlidir. Əvvəla, qeyd 
etmək lazımdır ki, idmançılarımızın beynəlxalq 
yarışlarda əldə etdikləri uğurlu nəticələr qərarı 
şərtləndirən ən önəmli göstəricilərdən idi. 
Ondan əlavə, son illərdə ölkəmizdə müasir 
idman infrastrukturu yaradılmışdı. Ölkəmizin 
bölgələrində 2015-ci ilə qədər 40-dan çox 
Olimpiya İdman Mərkəzi fəaliyyətə başlamış-
dı. Bakıda yaradılan şərait isə dünya standart-
larına cavab verirdi. 

Vurğulanmalı olan ən önəmli məsələlərdən 
biri də nəqliyyat infrastrukturu idi. Son 
illər ərzində Azərbaycanın nəqliyyat, yol 

infrastrukturları yenilənib, müasirləşdirilmişdi 
və bu standartlar dövrün tələblərinə tam 
cavab verirdi. Önəmli məsələlərdən biri də 
ölkəmizin beynəlxalq yarışların keçirilməsində 
qazandığı geniş təcrübə idi. Son illər ərzində 
Azərbaycanda çoxsaylı dünya və Avropa 
çempionatları keçirilmişdir. İqtisadiyyatın 
sürətli inkişafı, turizm sektorunda qeydə alınan 
dinamika və yüksək peşəkarlıqla təşkil edilən 
turnirlər bu qərarın qəbulunda öz rolunu oyna-
mışdır.

Avropa Olimpiya Komitəsinin tarixi 
qərarından sonra ölkəmizdə gərgin iş pro-
sesi başlandı. Əvvəlcə, Təşkilat Komitəsi, 
Beynəlxalq Əməliyyat Komitəsi yaradıldı. 
O vaxt hər kəs bilirdi ki, ilk dəfə keçiriləcək 
bu oyunların məhz Azərbaycana həvalə 
edilməsi beynəlxalq arenada ölkəmizin 
qazandığı nüfuzun və hörmətin göstəricisidir. 
Əlbəttə, bu etimadı doğrultmaq, işləri 
yüksək peşəkarlıqla həll etmək üçün bütün 
Azərbaycan vətəndaşları birləşməli, buna fəal 
dəstək olmalı idi. Belə də oldu. Təkcə onu 
demək kifayətdir ki, Birinci Avropa Oyunları-
nın məşəlinin qaldırılması mərasimlərində iki 
milyon azərbaycanlı iştirak etmişdir. Xal-
qın bu dəstəyi oyunların yüksək səviyyədə 
keçirilməsinə şərait yaratdı.

Qeyd etmək lazımdır ki, bu oyunların 
keçirilməsi üçün cəmi iki il yarım vaxt var idi. 
Oyunların miqyasını düşündükdə, bu qədər 
qısa vaxt ərzində nə qədər gərgin iş görüldü-
yünü təsəvvür etmək çətin deyil. Bir məsələ 
də ondan ibarət idi ki, keçiriləcək olan Avropa 
Oyunları tarixdə birinci olacağı üçün konkret 
standartlar da mövcud deyildi. Bu, çox önəmli 
detaldır. Çünki dünyada keçirilən yarışlara 
nəzər salsaq görə bilərik ki, bütün təşkilatçılıq 
məsələləri, idman kompleksləri, o cümlədən 
reqlament dəfələrlə sınaqdan keçirilib və 
hazırkı ev sahibi üçün yetərincə standart 
prosedurlar mövcuddur. Lakin bütün bunlar bi-
rinci Avropa Oyunlarına şamil oluna bilməzdi. 
Fəxrlə söyləmək olar ki, ilk dəfə bu oyunların 
standartları məhz “Odlar yurdu”nda yarandı 
və bu ən yüksək standartlar kimi oyunların 
tarixinə düşdü. 

Həmçinin oyunların keçirilməsi üçün Ba-
kıya gələn Beynəlxalq Əməliyyat Komitəsinin 
peşəkar nümayəndələri də təşkilati məsələlərə 
öz töhfələrini vermişdilər. Prezidentimizin də 
xüsusi vurğuladığı kimi, bu dəstək yarışların 
ən yüksək səviyyədə təşkilini mümkün etmiş-
dir.

Burada xüsusi qeyd edilməli bir məqam da 
könüllülərin fəaliyyəti idi. Ölkə başçısı Avro-
pa Oyunlarının keçirilməsində könüllüllərin 
fəaliyyətini yüksək qiymətləndirdi və qeyd 
etdi ki, oyunların təşkilində böyük yük onla-
rın üzərinə düşdü: “Konüllülər bir daha onu 
göstərdi ki, ölkəmizin çox böyük potensialı, 

insan kapitalı var. Mən 2003-cü ildə Prezident 
kimi fəaliyyətə təzə başlayanda demişdim 
ki, bizim əsas vəzifəmiz iqtisadi kapitalı, 
daha doğrusu, “qara qızıl”ı insan kapitalına 
çevirməkdir. Bugünkü gənclər müstəqillik 
dövründə böyümüş, tərbiyə almış gənclər 
bizim üçün qürur mənbəyidir. İyirmi minə yaxın 
könüllü, — onların böyük əksəriyyəti yerli 
uşaqlardır, insanlardır, gənclərdir.” 

Avropa Oyunlarının keçirlməsində Təşkilat 
Komitəsinin fəaliyyətini ayrıca vurğulamaq 
lazımdır. Çünki komitə yaradıldığı ilk gündən 
gərgin iş rejiminə keçmiş və oyunlara hazırlıq 
mərhələsini ən yüksək səviyyədə tamamla-
mışdır. Əlbəttə, qurumun rəhbəri kimi birinci 
xanım Mehriban Əliyevanın da müstəsna 
xidmətləri olmuşdur. Məhz Mehriban xanım 
bu oyunların yüksək səviyyədə keçirilməsinə 
böyük töhfələr vermişdir. Hətta ölkə başçısı bu 
fəaliyyətdən danışarkən qeyd etdi ki, Mehriban 
xanım oyunların bu səviyyədə keçirilməsinə 
öz canını qoymuşdur. 

Ümumiyyətlə, Təşkilat Komitəsinin tərkibi 
müəyyən edilərkən ölkə başçısı xüsusi 
həssaslıq göstərmiş və peşəkar təcrübəli 

insanları bu vəzifəyə təyin etmişdir. Həmin 
günlərdə dövlətimizin başçısı iftixarla qeyd 
edirdi ki, Təşkilat Komitəsində yüksək 
peşəkarlıq, məsuliyyət və ən önəmlisi xal-
qa, dövlətə sevgi, məhəbbət var və bunlar 
ümumilikdə, ölkəmizin əldə etdiyi uğurun əsas 
şərtləridir.

Ölkəmiz qədim zamanlardan etibarən sivili-
zasiyalararası, millətlərarası, dinlərarası dialo-
qun, dünyəviliyin bir parçası olub. Azərbaycan 
nadir ölkələrdən biridir ki, burada bütün 
xalqların, dinlərin nümayəndələri birgə, ailə 
kimi yaşayır. Respublikamız Avropa və Asi-
yanı, sivilizasiyaları birləşdirir. Məhz bu amil 
də nüfuzlu beynəlxalq turnirlərin ölkəmizdə 
keçirilməsinə rəvac verir.

Birinci Avropa Oyunları Azərbaycan 
idmançılarının uğurlu nəticələri ilə yadda 
qaldı. Belə ki, ölkəmiz komanda hesabın-
da ikinci yeri tutaraq, tarixi nailiyyətə imza 
atdı. Bu, bir daha onu göstərirdi ki, oyunların 
Azərbaycanda keçirilməsi heç də təsadüfi de-
yil. Ümumiyyətlə, Birinci Avropa Oyunları istər 
təşkilati baxımdan, istər yarışların keçirildiyi 
idman qurğuları və stadionlar baxımından 
Yay Olimpiya Oyunlarından geri qalmır, hətta 
bir çox xüsusiyyətinə görə örnək təşkil edirdi. 
Belə ki, burada Yay Olimpiya Oyunlarının 
proqramına daxil edilməyən idman növləri var 
idi ki, bu da yarışların rəngarəngliyini artırırdı. 
Yerli və xarici idman ekspertləri bu məqamı 
yüksək qiymətləndirmiş, Azərbaycanda baş-
ladılan bu ənənənin Olimpiya tarixinə böyük 
töhfə verəcəyini demişdilər. 

Belə mütəxəssislərdən biri də Rusiya 
Olimpiya Komitəsinin prezidenti Aleksandr 
Jukov idi. O Bakıda keçirilən Birinci Avropa 
Oyunları barədə təəssüratlarını bölüşərkən 
bu oyunları London Olimpiadası ilə müqayisə 
edərək bildirmişdi ki, təşkilatçılıq və idman 
qurğularının yüksək standartlara cavab 
verməsi baxımından Bakı heç də geri qalmır. 

Qeyri-olimpiya növlərinin proqrama daxil 
edilməsinə də münasibət bildirən A.Jukov dedi 
ki, bu çox düzgün qərardır. Əlbəttə, bu idman 
növlərinin də kifayət qədər tamaşaçısı var və 
insanlar bu yarışların Avropa Oyunlarına daxil 
edilməsini çox yüksək qiymətləndirirlər. Bu 
idman növləri arasında ən populyarı sambo idi 
ki, bir çox ölkənin Olimpiya Komitəsi bu növün 
Yay Olimpiya Oyunlarına daxil edilməsi üçün 
çalışır. 

Ümumən yarışlar çox maraqlı keçdi. 
Azərbaycan yüksək peşəkarlıqla Birinci Avro-
pa Oyunlarına evsahibliyi etdi. Ölkəmizdə ya-
ranan yeni standartlar təkcə Avropa Oyunları 
üçün yox, həm də Yay Olimpiya Oyunları üçün 
örnək olası nümunəvi yeniliklərlə yadda qaldı. 

İmran ƏLİYEV,  
“Xalq qəzeti”

Birinci Avropa Oyunları ölkəmiz və Avropa 
üçün tarixi hadisədir. Ölkəmiz üçün ona görə 
tarixi hadisədir ki, bu günə qədər Azərbaycanda 
bu səviyyədə beynəlxalq idman yarışı 
keçirilməmişdir. Avropa üçün isə ona görə ki, 
Avropada başqa qitələrdən fərqli olaraq heç 
vaxt qitə oyunları keçirilməmişdir.

İlham ƏLIYEV  
Azərbaycan Respublikasının Prezidenti

Birinci Avropa Oyunları  
yay olimpiadaları 
səviyyəsində keçirilmişdi

Azərbaycan bütün dünyada idman ölkəsi kimi tanınır. Ölkəmiz istər 
idmançılarımızın beynəlxalq yarışlarda əldə etdikləri nəticələri, istərsə 
də yüksək səviyyəli təşkilatçılıq ənənələrilə ilə dünyanın sayılı idman 

mərkəzlərindən biridir. Əlbəttə, respublikamızda qurulmuş mövcud idman şəraiti, 
bu mənada dövlət proqramlarının uğurla icra edilməsi, bu sahəyə göstərilən 
dəstək beynəlxalq idman qurumları tərəfindən də yüksək qiymətləndirilir. Bu 
etimadın məntiqi nəticəsi kimi, son illərdə ölkəmizdə keçirilən nüfuzlu beynəlxalq 
idman turnirlərini, olimpiadaları qeyd etmək olar. Belə kütləvi idman tədbirlərindən 
biri də 2015-ci ildə paytaxtımızda keçirilən Birinci Avropa Oyunları idi. 

Kəlbəcər yaylaqlarına qoyunçuluq 
və arıçılıq təsərrüfatları köçürülüb

Qoyunçuluq və arıçılıq təsərrüfatlarının işğaldan azad 
edilmiş Kəlbəcər rayonunun yaylaqlarına köçürülməsinə 
başlanıb. Köç prosesi pilot layihə çərçivəsində həyata 
keçirilir. Layihədə bu il ümumi sayı 10 min başı keçməməklə 6 
qoyunçuluq təsərrüfatının Kəlbəcər yaylaqlarına köçürülməsi 
nəzərdə tutulur. 

Azərbaycan Respublikasının 
işğaldan azad edilmiş ərazilərində 
məsələlərin mərkəzləşdirilmiş qayda-
da həll edilməsi ilə bağlı yaradılmış 
Əlaqələndirmə Qərargahının nəzdində 
fəaliyyət göstərən İqtisadi məsələlər 
üzrə İşçi Qrupundan AZƏRTAC-a 
bildiriblər ki, artıq Kəlbəcər rayonundan 
olan fermerlərə məxsus 5 təsərrüfatın 
və Kənd Təsərrüfatı Nazirliyi yanında 
“Azəraqrar Dövlət Emal və İstehsalat 
Birliyi” MMC-yə məxsus damazlıq qo-
yunçuluq təsərrüfatlarının əvvəlcədən 
müəyyən edilmiş dislokasiya 
nöqtələrinə aparılması başa çatıb. 

Pilot layihə həyata keçirilməzdən 
əvvəl təsərrüfatların yaylaqlara 
köçürülməsi riskləri qiymətləndirilib, 
sürülərin və arı pətəklərinin, on-
lara qulluq edəcək vətəndaşların 
təhlükəsizliyinin təmin olunması üçün 
müvafiq yerli icra orqanları ilə birlikdə 
ərazilərə baxış keçirilib. Ehtiyat bitki 
örtüyü və vətəndaşlarla bağlı risklər 
müəyyən olunduqdan sonra müvafiq 

dislokasiya xəritələri hazırlanıb. Həmin 
xəritələr əsasında təsərrüfatların 
yerləşəcəyi ərazilərin dislokasiya 
koordinatları fermerlərə təqdim olu-
nub. Öz təsərrüfatlarını Kəlbəcər 
yaylağına köçürməyə razılıq vermiş 
fermer təsərrüfatlarının əməkdaşlarına 
ANAMA-nın Göygöl Regional Təlim 
Mərkəzində müvafiq təlimlər keçirilib, 
dislokasiya bölgəsində davranış qayda-
ları izah edilib. Təsərrüfatların yaylaq-
lara köçürülməsi Daxili İşlər Nazirliyi ilə 
əməkdaşlıq çərçivəsində, birbaşa yerli 
bölmələrinin iştirakı ilə həyata keçirilib.

Kənd Təsərrüfatı Nazirliyinin 
Torpaqlardan istifadəyə nəzarət və 
Heyvandarlığın təşkili və monitorinqi 
şöbələri yaylaq mövsümü dövründə 
Kəlbəcər ərazisinə köçürülmüş qo-
yunçuluq və arıçılıq təsərrüfatlarının 
fəaliyyəti, vətəndaşların dislokasiya 
ərazilərində tətbiq olunan qaydalara 
riayət etməsi, risklərin dəyərləndirilməsi 
ilə bağlı mütəmadi monitorinq apara-
caq. 

Pilot layihənin məqsədi ilkin 
mərhələdə işğaldan azad edilmiş 
ərazilərdə, xüsusilə Kəlbəcər ra-
yonunda yaylaqlardan istifadə im-
kanlarını dəyərləndirmək, riskləri 
müəyyənləşdirmək, buna uyğun 
olaraq növbəti illərdə daha çox sayda 
təsərrüfatın Kəlbəcər yaylaqlarına köçü-
nü təmin etməkdir.

Qeyd edək ki, işğaldan azad edilmiş 
Kəlbəcər rayonunda heyvandarlığın 
inkişafı üçün böyük potensial möv-
cuddur. Kəlbəcər yaylaqları sovetlər 
dövründə heyvan sürülərinin əsas köç 
yeri olub. İşğaldan əvvəlki dövrlərdə 

Azərbaycanın 30-dan artıq rayonu-
nun heyvandarlıq təsərrüfatı mövsüm 
zamanı bu yaylaqların imkanından 
yararlanıb. Rayonun Sarıyer, Söyüdlü, 
Qoşadaş və digər yaylaqlarında zəngin 
ehtiyat bitki örtüyü mövcuddur. Hazırda 
bölgənin bitki örtüyü ehtiyatlarının qo-
yunçuluq və arıçılığın inkişafı baxımın-
dan dəyərləndirilməsi davam edir.   

Qeyd edək ki, Azərbaycan Res-
publikası Prezidentinin 2020-ci il 24 
noyabr tarixli Sərəncamı ilə yaradılmış 
Əlaqələndirmə Qərargahına Prezident 
Administrasiyasının rəhbəri Samir Nuri-
yev rəhbərlik edir.

USER 2
Машинописный текст
S.11.

USER 2
Машинописный текст




